
 
______________________________ 

UPA 2022/1 

J. nr. 01.25.01/22UPA-LABU-00001 

21. marts 2022 UPA 2022/1 

 

Ataatsimiinnerup ammarneqarnera 

(Inatsisartut Siulittaasuat) 

 

2022-mi upernaakkut ataatsimiinneq maanna ammarneqarpoq. 

 

Upernaakkut ataatsimiinnissamut assigiinngitsunik pingaarutilinnik 

oqaluuserisassaqarfigisatsinnut Inatsisartuni suleqatikka maanga ataatsimiittarfitsinnut 

tikilluaqqusinnaagakkit assut nuannaarutigaara. Suleqatigiilluarnitsigut ataatsimiititalianilu 

peqqissaartumik suliarinnittarnitsigut oqaluuserisassat angusaqarfiulluartarnissaat 

neriuutigaara. 

 

Angallannikkut pissutsit pissutigalugit ilaasortat marluk suli tikinngillat, tassalu Hans 

Aronsen aamma Kristian Jeremiassen, tamarmik Inuit Ataqatigiit. 

 

Ilaasortat Kim Kielsen, Siumut aamma Pipaluk Lynge Rasmussen, Inuit Ataqatigiit Malmømi 

Nunat Avannarliit Siunnersuisoqatigiiffiata aalajangersimasumik qulequtaqartitsilluni 

isummersoqatigiissitsineranut peqataapput. 
 

 

Naalakkersuisut inatsisiliortullu suleqatigiilluarnissaat kissaatigalugu Naalakkersuisunut 

ilaasortat uummammit pisumik soorunami aamma tikilluaqquakka. 

 

Inatsisartut Ombudsmandiat naalagaaffiullu sinniisaa Rigsombudsmandi taamatuttaaq 

qamannga pisumik tikilluaqquakka. 

 

Tusagassiortut ataatsimiinnermut najuttuut minnerunngitsumillu innuttaasut tusarnaartut 

isiginnaartullu tikilluaqquakkaattaaq. 

 

Innuttaaqatigut nunatsinni tamaneersut Inatsisartut ataatsimiinnerannik TV-kkut 

internettikkullu malinnaasinnaasut aamma tikilluaqquakka. 

 

Inatsisartut siamasissumik suleqatigiinnissaat tamatta kissaatigisarput isummaminik pineq 

ajorpoq, aatsaalli nunamut tamarmut inunnullu tamaani najugaqartunut tamanut 

iluaqutaasumik immitsinnut tusarnaarnitsigut isummattalu ammasumik 

qanillattortinniarsarinerisigut pisinnaalluni. 

 

Sofia Geisler, Inuit Ataqatigiit, Inatsisartunit tunuarniuteqarsimavoq. Sofia Geislerip 

tunuarniuteqarnera siulittaasoqarfiup akuerisimavaa. 

Mikivsuk Thomassen, Inuit Ataqatigiit, taamaalilluni maanna Inatsisartunut 

ilaasortanngorpoq. 

Uparuaatissaqartoqarnerluni? 

 

Kim Kielsenip, Siumut, aamma Eqaluk Høeghip, Inuit Ataqatigiit sulinngiffeqarunnaarlutik 

Inatsisartuni sulinertik aallarteqqippaat maanngaanniillu tikilluaqqoqqippagut. 

 

Mariia Simonsen, Inuit Ataqatigiit, Inatsisartuni Inuit Ataqatigiit ilaasortaatitaannut 

sinniisussatut manna ilaasortanngorpoq. 

Uparuaatissaqartoqarnerluni? 

 

Inatsisartunut ilaasortaq Asii Narup Chemnitz, Inuit Ataqatigiit, apriilip ulluisa 15-iat 

tikillugu suliaritinnini pissutigalugu ataatsimeeqataassanngilaq, taamaattumillu sinniisussamik 

ataatsimiigiaqqusisoqarsimalluni. Adam Kristensen sinniisussatut 

ataatsimiigiaqquneqarsimavoq, qinigaasinnaaneralu Qinigaanerup Misilinneqarnissaanut 

Ataatsimiititaliamit akuerineqarsimalluni. 

 

Adam Kristensenip Asii Narup Chemnitzimut sinniisussatut Inatsisartut ataatsimiinneranni 

peqataanissaata Inatsisartut akuerineqarnissaa matumuuna inassutigaara. 

 

Akerliusoqarnerluni…… 

 

Adam Kristensen Inatsisartuni inissannut ingissinnaanngorputit tikilluarillu. 

 

Ulloq 7. marts Inatsisartunut ilaasortaasimasoq Kristine Raahauge toqukkut qimaguppoq, 

oqaluuserisassanilu immikkoortumut tullermut ingerlaqqitsigata minutsimi ataatsimi 

nipangersimanissarput siunnersuutigaara. Eqqaaneqarnera ataqqinartuuli. 

 

Taamatut oqaaseqarlunga Inatsisartut 2022-mi upernaakkut ataatsimiinnerannut qamannga 

pisumik tikilluaqquassi. Neriuppunga ataatsimiinnivut akaareqatigiiffiusumik 

inerititaqarfiusumillu ingerlanneqarumaartut, kiisalu ataatsimiinnermi anguniakkavut 

angujumaarivut. 

 

Taamaalilluta oqaluuserisassani immikkoortut tullermut, immikkoortoq 2: Oqaluuserisassanut 

nassuiaat, ingerlaqqissinnaanngorpugut. 


